
Abstrak: 

 

Malaysia merupakan sebuah negara majmuk dengan komposisi berbilang 

bangsa, justeru melahirkan kepelbagaian bahasa komunikasi yang dituturkan 

hasil asimilasi etnik dari pelbagai bangsa. Bahasa Melayu merupakan bahasa 

ibunda yang dimartabatkan sebagai bahasa kebangsaan, lantas  menjadi 

elemen jati diri rakyat Malaysia serta dianggap satu titik penyatuan seluruh 

masyarakat yang membawa kepada kesepaduan nasional. Peningkatan 

enrolmen pelajar antarabangsa saban tahun membuktikan keberhasilan 

Kementerian Pendidikan Malaysia dalam memenuhi visi dan misi Dasar 

Pengantarabangsaan Institusi Pengajian Tinggi Malaysia. Namun dalam 

keterujaan meniti arus pemodenan pendidikan hari ini, pihak universiti 

menggalas tanggungjawab berat dalam mengangkat kedudukan Bahasa 

Melayu sebagai wadah rasmi pembelajaran dan pengajaran serta menjadi 

pilihan medium utama komunikasi dalam kalangan mahasiswa khususnya 

pelajar antarabangsa. Perbincangan kertas kerja ini terarah untuk merungkai 

usaha pemerkasaan bahasa Melayu dalam konteks kemahiran penguasaan 

bahasa yang berupaya membantu asimilasi dan akomodasi pelajar 

antarabangsa. Penyelidikan ini memilih pendekatan kualitatif dengan 

mengutilasikan kaedah temu bual separa berstruktur bagi menjana perolehan 

data empirikal dari kumpulan sasaran 30 pelajar antarabangsa di universiti 

awam Malaysia terpilih. Hasil dapatan memperlihatkan pelajar antarabangsa 

mengutilasikan penguasaan bahasa ibunda bagi mengiktirafkan keupayaan 

diri dan akur bahawa kepentingan kefahaman dan kemahiran bahasa tempatan 

mampu menyumbang kepada transformasi asimilasi dalam pembudayaan 

masyarakat multi-etnik Malaysia. Tuntasnya, penguasaan bahasa ibunda 

sebagai medium komunikasi mahasiswa IPT merupakan keperluan skil 

universal pelajar antarabangsa bagi improvasi keyakinan dan keterampilan 

diri dalam mendepani cabaran cakna bahasa di negara berbilang kaum.  

 
Kata Kunci:  
 
Penguasaan Bahasa Ibunda, Medium Komunikasi, Pelajar Antarabangsa, IPT 
 

Abstract: 

 

 
Malaysia is a multi-racial country with a multi-racial composition, thus 

producing a variety of communication languages spoken as a result of ethnic 

assimilation from various races.  Malay language is the mother tongue and is 

upheld as the national language, and thus becomes an element of the identity 

of Malaysians. It is also considered a point of unity of all the people that lead 

to national cohesion.  The increase in the enrolment of international students 

every year proves the success of the Ministry of Education Malaysia in 

fulfilling the vision and mission of the Internationalisation Policy of 

Malaysian Institutions of Higher Learning.  However, in the excitement of 

pursuing modernisation of education today, the university is bearing heavy 

responsibility in lifting the position of the Malay language as the official 

forum for learning and teaching as well as a selection of the main medium of 

communication among students, especially international students.  Discussion 

of this paper focused on dismantling trade empowerment in the context of the 

Malay language proficiency in the language that seeks to help assimilation 

and accommodating international students.  This research chooses a 

qualitative approach by utilising the semi-structured interview method to 

generate empirical data from a target group of 30 international students in 

selected Malaysian Public Universities.  The findings show that international 

students utilise their mother tongue to recognise their abilities and agree that 

the importance of understanding and having the skills of the local language 

can contribute to the transformation of assimilation in the culture of 

Malaysia’s multi-ethnic society.  Ultimately, mastering the mother tongue as 

a medium of communication for HLI students is a universal skill requirement 

of international students for the improvisation of self-confidence in facing the 

challenges of language learning in a multi-racial country.   

Pendahuluan 

Penguasaan ke atas sesuatu jenis bahasa merupakan instrumen penting sebagai alat untuk 

berkomunikasi di antara individu dengan individu lain bagi menyampaikan idea pemikiran 

atau sesuatu maksud yang boleh fahami. Namun begitu setiap individu pastinya mempunyai 

limitasi dengan hanya memahami beberapa jenis bahasa sahaja disebabkan perbezaan dari 

segi budaya dan asal usul mereka dibesarkan (Pawar, Dasgupta & Vispute, 2019). Malaysia 

merupakan sebuah negara yang mempunyai masyarakat berbilang kaum, agama, dan adat 

resam di mana ianya dikenali sebagai masyarakat majmuk (Alim, 2015). Berdasarkan susur 

galur sejarah di Tanah Melayu sejak dahulu lagi Bahasa Melayu telah diangkat sebagai 

bahasa Ibunda yang diperakui sebagai bahasa kebangsaan. Disebabkan kepentingan ini 

Bahasa Melayu telah diangkat sebagai bahasa Rasmi kebangsaan Malaysia dalam struktur 

Perlembagaan Persekutuan di bawah Perkara 152 iaitu bahasa perhubungan antara etnik 

berbilang bangsa di Malaysia (Awang, 2014). Usaha tersebut telah dilaksanakan oleh pihak 

kerajaan bagi membentuk perpaduan antara kaum dengan mewujudkan satu bahasa yang 

boleh difahami oleh semua lapisan masyarakat dalam negara ini (Othman, Yusoff, Mohd 

Shah, Esa, Ationg, Ibrahim & Raymond Majumah, 2021a). 

 

Berdasarkan matlamat Kementerian Pendidikan Malaysia 2020 enrolmen pelajar 

antarabangsa di Institusi Pengajian Tinggi perlu disasarkan sebanyak 15 peratus daripada 

jumlah keseluruhan purata enrolmen pelajar bagi setiap Institusi Pengajian Tinggi di negara 

ini (MOHE, 2021). Dari tahun ke tahun merujuk kepada Jadual 1 di bawah memperlihatkan 

statistik yang dikeluarkan oleh Kementerian Pengajian Tinggi berhubung kehadiran pelajar 

antarabangsa yang melanjutkan pengajian di Institusi Pengajian Tinggi awam di Malaysia 

dari tahun 2011 sehingga 2020 secara umumnya telah mencatatkan peningkatan sejak 10 

tahun kebelakangan. Pada tahun 2011 kehadiran pelajar antarabangsa di Institusi Pengajian 

Tinggi Awam telah mencatatkan seramai 25,855 orang, yang seterusnya meningkat kepada 

26,405 orang pada tahun 2015 dan terus memperlihatkan peningkatan dari tahun ke tahun 

kepada 33,705 orang pada tahun 2020 (MOHE, 2021). Peningkatan tersebut telah 

membuktikan bahawa pelajar antarabangsa yang berasal dari seluruh dunia masih 

mempercayai bahawa sistem pendidikan tinggi yang ditawarkan di Malaysia sememangnya 

mempunyai kualiti dan standard tertinggi yang setara dengan negara-negara maju di 

peringkat antarabangsa.  

 

Jadual 1: Jumlah Kemasukan Pelajar Antarabangsa di Institusi Pengajian Tinggi 

Awam Malaysia dari Tahun 2011 Sehingga 2020 
Tahun Jumlah Kemasukan 

Pelajar Antarabangsa di IPTA 

2011 25,855 

2012 26,232 

2013 28,830 

2014 27,042 

2015 26,405 

2016 25,824 

2017 27,766 

2018 30,341 

2019 32,404 

2020 33,705 
Sumber:  https://www.mohe.gov.my/muat-turun/awam/statistik (Dari Tahun 2011-2020) 

Pelbagai inisiatif telah dilakukan bagi mempromosikan Institusi Pengajian Tinggi Malaysia di 

peringkat antarabangsa dengan melakukan proses pengantarabangsaan sistem pengajian 

tinggi dengan kerjasama pelbagai pihak di peringkat antarabangsa (Othman, Mohd Shah, 

Yusoff, Esa, Ationg, Ramlie, & Abdul Rahman, 2021b). Perkara ini dilakukan dengan 

mengukuhkan jaringan pengantarabangsaan dengan pelbagai pihak luar yang dapat 

mempertingkatkan keupayaan dan keperkasaan sistem pengajian tinggi Malaysia agar 

setanding dengan sistem pengajian tinggi terbaik di dunia (Yusoff, Othman, Mohd Shah, Esa, 

Abang Muis, Marinsah & Ramlie, 2021a). Pengukuhan jaringan dan pengantarabangsaan 

tersebut dapat dicapai melalui kolaborasi penyelidikan, penawaran pengajian yang relevan 

dan penubuhan pelbagai kursi pengajian di institusi pengajian tinggi luar negara dalam usaha 

membina reputasi antarabangsa yang cemerlang (Yusoff et al., 2021a). Jaringan antarabangsa 

tersebut telah berjaya dilakukan di luar negara dengan penubuhan empat (4) kursi Pengajian 

Melayu di universiti luar negara, iaitu Ohio University (Amerika Syarikat), Leiden University 

(Belanda), Victoria University (New Zealand) dan Beijing Foreign Studies University (China) 

bagi memperkukuhkan dan memperkenalkan lagi Bahasa Melayu di mata dunia (MOHE, 

2007). Tidak ketinggalan sejak dahulu lagi di semua Institusi Pengajian Tinggi Malaysia turut 

menawarkan kursus Bahasa Melayu yang diberi penekanan di setiap universiti sebagai subjek 

bahasa yang ditawarkan untuk pelajar antarabangsa bagi mempelajarinya (Khuzaiton & 

Thana, 2014). Oleh yang demikian penyelidikan ini ingin melihat bagaimana pengaruh 

penguasaan dan kemahiran menggunakan bahasa ibunda sebagai medium komunikasi dalam 

kalangan mahasiswa khususnya pelajar antarabangsa di institusi pengajian tinggi Malaysia.  

 

Sorotan Literatur 

Kemahiran berkomunikasi dengan menggunakan bahasa negara tuan rumah merupakan salah 

satu elemen yang seringkali dikaitkan dengan cabaran bagi menentukan kejayaan pelajar 

antarabangsa dalam menyesuaikan diri dengan persekitaran baru di negara tuan rumah 

(Othman, Esa, Ationg, Ibrahim, Lukin & Abdul Hamid, 2021c). Budaya asing sememangnya 

menjadi cabaran hebat bagi keseluruhan pelajar antarabangsa terutamanya kepada golongan 

baru yang pertama kali datang ke negara luar (Othman, Yusoff, Mohd Shah, Mokhtar, Abang 

Muis, Marinsah & Marzuki, 2021d). Namun halangan tersebut pastinya dapat diatasi dengan 

baik sekiranya pelajar antarabangsa mempunyai kemahiran untuk berkomunikasi dengan 

menggunakan bahasa ibunda negara tersebut. Penguasaan dan penggunaan bahasa ibunda 

negara tuan rumah sememangnya berkemampuan untuk mengeliminasikan pelbagai masalah 

kekangan komunikasi terutamanya apabila berhadapan dengan situasi perbezaan budaya 

dengan rakan seuniversiti dan masyarakat tempatan (Philipp & Katrin, 2017). Dalam proses 

untuk beradaptasi di negara tuan rumah pastinya akan menimbulkan kejutan budaya yang 

sukar untuk ditangani dalam diri pelajar antarabangsa disebabkan mereka menghadapi 

kesukaran dalam mencapai akses maklumat yang tepat mengenai negara yang ditujui (Lee, 

2017). Proses menyesuaikan diri akan menjadi lebih mudah jika pelajar antarabangsa tersebut 

mendapat maklumat yang tepat dari saluran yang betul berhubung perbezaan budaya yang 

ada di negara tersebut serta mempelajari bahasa ibunda negara tersebut sebelum tiba di 

negara tuan rumah (Siti Saniah, 2013). 

 

Tahap penyesuaian diri bagi setiap individu di dalam sesebuah persekitaran baru adalah 

berbeza-beza. Menurut Forbes-Mewett & Sawyer, (2019) tahap penyesuaian diri pelajar 

antarabangsa di tempat baru adalah berbeza mengikut dari mana negara asal mereka. Menurut 

Peng & Wu (2019), penyesuaian diri adalah satu proses yang melibatkan interaksi di antara 

ciri-ciri yang ada dalam diri pelajar antarabangsa dengan ciri-ciri yang ada dalam struktur 

masyarakat di negara tuan rumah. Ini membawa maksud bahawa jika wujud persamaan yang 

besar diantara ciri-ciri pelajar antarabangsa dan ciri-ciri masyarakat tuan rumah, maka lebih 

mudah proses penyesuaian dapat lakukan iiatu dari konteks pematuhan peraturan dan literasi 

perundangan (Othman et al., 2021c). Bagi pelajar antarabangsa yang memiliki kelebihan 

dalam menguasai bahasa ibunda negara tuan rumah pastinya mendatangkan kelebihan kepada 

diri mereka dalam membiasakan diri sepanjang proses penyesuaian di negara tuan rumah 

(Mazlina, 2014). Menerusi kajian yang dijalankan oleh Selmer dan Lauring, (2015), 

menyatakan pelajar antarabangsa yang membuat persediaan awal dari segi mempelajari 

bahasa ibunda negara tuan rumah telah meningkatkan pemahaman mereka berhubung latar 

belakang budaya dan adat resam masyarakat setempat yang menjadi asas kepada cara 

kehidupan yang berbeza di negara tersebut (Othman, Ationg, Esa, Hajimin & Abang Muis, 

2021e). 

 

Kehadiran pelajar antarabangsa di kebanyakan Institusi Pengajian Tinggi di Malaysia telah 

menyebabkan berlakunya pertembungan antara budaya yang menyebabkan adakalanya 

mendatangkan impak negatif terhadap kehidupan pelajar tersebut sepanjang tempoh 

pengajian mereka oleh kerana pelajar tersebut tidak membuat persediaaan awal sebelum 

membuat keputusan (Punitha, Abd. Jalil & Shahrir, 2017). Diantara kesukaran nyata yang 

dihadapi adalah dari aspek komunikasi bahasa yang digunakan untuk bertutur dengan pelajar 

tempatan serta masyarakat sekeliling yang ada di kawasan kampus terutamanya pelajar yang 

datang dari negara China (Othman, Yusoff, Lokin, Ationg, Muis & Mohd Shah, 2020a). 

Melalui hasil kajian yang dilakukan oleh Aurel, (2013), tidak dapat dinafikan bahawa wujud 

keadaan di mana pelajar antarabangsa akan berhadapan dengan pelbagai situasi yang 

mendatangkan masalah kepada diri mereka disebabkan perbezaan bahasa yang wujud dan 

tidak difahami apabila pertama kali tiba di negara tuan rumah. Perkara tersebut pastinya telah 

dijangkakan oleh pelajar antarabangsa bahawa halangan bahasa merupakan faktor utama 

yang perlu ditempuhi dalam menyesuaikan diri di tempat yang baru. Kesan negatif lain yang 

dapat dilihat adalah wujud jurang besar kurangnya nilai kemesraan antara pelajar tempatan 

dan pelajar antarabangsa dalam penglibatan yang melibatkan kerjasama diantara mereka 

seperti melaksanakan tugasan secara berkumpulan (Othman, Yusoff, Abdul Hamid, Awang 

& Jupiter, 2018). Menurut Othman, (2019a) diantara sebab berlakunya kesukaran untuk 

berkomunikasi dalam menggunakan satu bahasa yang difahami kedua belah pihak adalah 

disebabkan kurang keyakinan diri dan kurang sifat keterbukaan di dalam diri sama ada bagi 

pelajar antarabangsa mahupun pelajar tempatan. Pemahaman berhubung pemilihan bahasa 

yang digunakan untuk komunikasi diantara pelajar antarabangsa dan pelajar tempatan 

merupakan asas penting yang perlu difahami bagi kedua-dua belah pihak (Othman et al., 

2021e). Ini kerana kehidupan di universiti pastinya akan melibatkan mereka untuk 

berkomunikasi sewaktu menuntut ilmu. Justeru itu adalah sangat penting bagi pelajar 

antarabangsa mempunyai kemahiran penguasaan bahasa untuk berkomunikasi dalam 

menjalani aktiviti seharian.  

 

Tidak dapat disangkal bahawa setiap pelajar antarabangsa yang melalui proses ekspatriasi 

disebabkan keputusan mereka untuk melanjutkan pengajian ke luar negara telah membawa 

mereka merasai pengalaman baru dalam mengasimilasi diri mereka di tempat baru. Setiap 

dari mereka pastinya tidak dapat lari dari menjalani dan menempuhi pengalaman baru yang 

adakalanya mendatangkan kesukaran bagi mereka yang baru pertama kali menetap di negara 

asing. Namun kesukaran proses asimilasi tersebut pastinya dapat dikurangkan melalui 

bantuan dari masyarakat tempatan yang merasa teruja untuk membantu dengan rela hati 

apabila bertemu dengan pelajar antarabangsa yang mengambil inisiatif awal menguasai 

bahasa tempatan mereka (Othman, 2019b). Kesungguhan seseorang pelajar antarabangsa 

dalam menggunakan bahasa tempatan pada kebiasaannya akan berjaya menambat hati 

masyarakat sekeliling. Bagi memastikan kelancaran proses asimilasi tersebut, pihak 

signifikan perlulah memainkan peranan dalam kehidupan pelajar antarabangsa dengan 

menjadi pemudah cara kepada golongan tersebut untuk mempelajari bahasa baru dalam 

waktu yang singkat (Ahmad Fuad, Khairul Faiz, Hishamudin & Mashetoh, 2020). Perkara 

tersebut merujuk kepada pelajar tempatan yang menjadikan rakan sekelas dan rakan serumah 

kepada pelajar antarabangsa yang ingin mendapatkan bantuan untuk memahami dan 

mempelajari bahasa tempatan supaya memudahkan mereka untuk menjalani urusan seharian. 

 

Selain itu bagi menyesuaikan diri dalam satu persekitaran yang baru iannya bergantung 

kepada faktor psikososial dan budaya yang merupakan dua faktor penting menjadi asas 

kepada keberhasilan dalam melalui proses penyesuaian diri di negara tuan rumah. Menurut 

Abdul Latiff, Salma, Ali & Sabariah, (2016) menyatakan bahawa kehadiran pelajar 

antarabangsa di Malaysia sememangnya terdiri daripada mereka yang mempunyai pelbagai 

latar belakang budaya yang berbeza. Kebiasaannya pelajar antarabangsa lebih cenderung 

untuk datang ke negara yang mempunyai latar budaya yang hampir sama dengan negara 

asalnya (Othman, Jupiter & Mohd Suki, 2019). Secara umumnya apabila seseorang pelajar 

mengambil keputusan untuk melanjutkan pelajaran ke luar negara perkara pertama yang 

harus ditempuhi adalah perbezaan dari segi budaya di negara tuan rumah dengan negara 

asalnya. Menurut Othman, Yusoff, Ationg, Esa & Mohd Shah, (2020b) budaya merujuk 

kepada satu set nilai, kepercayaan, bahasa dan tingkah laku amalan yang diamalkan oleh 

individu mahupun satu kelompok manusia dalam sesebuah masyarakat. Nilai budaya inilah 

yang akan membentuk bagaimana struktur sesebuah masyarakat tersebut berfikir, membuat 

tafsiran, mempercayai sesuatu kepercayaan yang akan menzahirkan satu tingkah laku yang 

akan diwarisi dari satu generasi ke generasi seterusnya (Othman, Yusoff, Marinsah, Mokhtar, 

Ramlie & Mohd Shah, 2020c). 

 

Di samping itu, persamaan budaya turut menjadi salah satu faktor yang mempengaruhi 

keputusan pelajar dalam memilih lokasi bagi melanjutkan pelajaran ke universiti luar negara. 

ini kerana faktor keselesaan bagi diri mereka amat dititikberatkan. Pelajar antarabangsa akan 

mudah menyesuaikan diri dengan kehidupan baru di negara destinasi disebabkan mereka 

telah memahami budaya yang diamalkan oleh negara tersebut (Lin, Chen & Song, 2012). 

Pemahaman ke atas budaya baru sangat membantu pelajar antarabangsa mempelajari sesuatu 

perkara yang boleh dijangkakan bagi mentafsir perkara yang akan dilalui pada setiap hari dan 

tingkah laku yang sesuai ditunjukkan dalam pelbagai situasi (Bhatti, Battour, Ismail & 

Sundram, 2014). Dalam kajian yang dilakukan (Trujillo, Mohammed & Saleh, (2020) 

menyatakan bahawa terdapat segelintir pelajar antarabangsa lain yang membuat keputusan 

melanjutkan pelajaran ke luar negara disebabkan faktor keunikan budaya yang terdapat di 

negara tersebut. Tujuan melanjutkan pelajaran ke luar negara merupakan serampang dua mata 

kepada diri mereka untuk melihat dan mendalami budaya baru di negara tersebut. Perkara ini 

bersamaan dengan hasil dapatan kajian Judith, Wayne & Robert, (2010) mendapati dalam 

kajian mereka bahawa pelajar antarabangsa memilih negara India sebagai negara destinasi 

pengajian mereka disebabkan oleh budaya yang menarik. Terdapat juga perkara lain yang 

dilihat oleh pelajar antarabangsa sebagai pendorong kepada keputusan mereka yang dilihat 

dari sudut pandangan lain seperti yang dinyatakan oleh Falcone, (2017) iaitu mengatakan 

pelajar dari negara China lebih cenderung untuk memilih negara New Zealand sebagai 

destinasi pengajiannya disebabkan kes rasuah yang rendah dan penduduknya mempunyai 

tahap nilai kejujuran dan keadilan yang tinggi dalam masyarakat. Ini kerana nilai tersebut 

kurang diamalkan di negara asal mereka ditambah lagi dengan kes rasuah yang banyak. 

 

Isu yang melibatkan keluarga juga merupakan alasan lain yang mendorong pelajar 

antarabangsa mengambil keputusan untuk melanjutkan pelajaran ke negara luar. Perkara 

tersebut dilihat dari desakan daripada pihak keluarga yang beranggapan bahawa sistem 

pendidikan tinggi di luar negara adalah jauh lebih baik jika dibandingkan dengan sistem 

pendidikan di negara asal. Perkara ini dapat dibuktikan dari Counsell, (2011) dalam hasil 

kajiannya yang mana pelajar dari China lebih memilih United Kingdom sebagai destinasi 

pengajian disebabkan sistem pendidikan di negara tersebut dianggap terbaik dan tidak 

setanding dengan negara asalnya. Tambahan lagi menurut Sinanan & Gomes, (2020) terdapat 

juga ada diantara keluarga yang menyuruh anak mereka meneruskan pengajian di sesebuah 

negara destinasi disebabkan saudara mara atau rakan kenalan mereka telah terlebih dahulu 

melanjutkan pengajian di negara tersebut. Ini menunjukkan pihak keluarga lebih 

mempercayai bahawa sudah terdapat jaringan sosial yang akan membantu anak-anak mereka 

sewaktu keberadaan mereka di negara destinasi. Menurut Othman et al.,(2020b) jaringan 

sosial yang telah terjalin terlebih dahulu sama ada dalam kalangan saudara mara dan rakan 

kenalan yang berada di negara destinasi telah dijadikan sebagai rujukan awal daripada pihak 

keluarga di negara asal. Bukan itu sahaja malahan justifikasi penghantaran pelajar 

antarabangsa ke luar negara juga melibatkan elemen pengurusan kewangan dalam norma 

baharu tatkala dunia berdepan dengan pandemik Covid-19 turut dikatakan berupaya 

mempengaruhi keputusan ibu bapa sebelum menghantar anak-anak mereka melanjutkan 

pengajian di sesebuah negara  (Yusoff, Othman,  Mohd Shah,  Esa,  Zulhazmi, Ibrahim & 

Ationg, 2021b). 

 

Metodologi  

Penyelidikan yang dijalankan ini menggunakan pendekatan kualitatif bagi mendapatkan 

maklum balas yang dipercayai kebolehpercayaannya. Pemilihan ke atas tiga buah lokasi 

Universiti awam yang melibatkan seramai 30 orang responden yang dijadikan sebagai subjek 

kajian telah ditemu bual berdasarkan satu set protokol temu bual yang telah dibangunkan 

sewaktu kajian rintis dijalankan (Creswell, 2014). Kesemua responden yang ditemu bual 

telah ditentukan dengan menggunakan teknik persampelan bertujuan yang mana hanya 

responden yang mempunyai ciri tertentu dipilih untuk dijadikan responden kajian 

berdasarkan pengetahuan dan tujuan khusus penyelidikan ini (Othman, 2014). Jenis temu 

bual yang digunakan adalah temu bual semi struktur. Kemudian data yang diperoleh akan 

diproses melalui analisis induktif dengan mengtranskrip rakaman audio temu bual yang 

diperoleh dari bentuk rakaman suara ke dalam bentuk teks (Eriksson & Kovalainen, 2016) 

dan seterusnya dianalisis melalui pengkategorian tema secara terperinci melalui proses 

pengekodan yang mana merupakan langkah yang terpenting dalam proses menganalisis data 

dalam penyelidikan jenis kualitatif (Silverman, 2013). 

Jadual 2 di bawah menyenaraikan profil demografi informan kajian yang mengandungi empat 

variabel utama iaitu jantina, umur, tahap pendidikan dan status perkahwinan bagi setiap 

responden yang terlibat. Penyelidikan ini melibatkan seramai 30 orang informan kajian yang 

mana 12 orang bersamaan 40.0 peratus merupakan informan kajian lelaki dan bakinya 

seramai 18 orang adalah informan kajian perempuan bersamaan 60.0 peratus. Majoriti 

daripada informan kajian tergolong dalam lingkungan umur 21 sehingga 22 tahun, iaitu 

seramai 10 orang bersamaan 33.0 peratus. Informan kajian yang berumur 19 sehingga 20 

tahun mencatatkan seramai 8 orang bersamaan 27.0 peratus. Bagi informan kajian yang 

berumur 23 sehingga 24 dan melebihi 25 tahun ke atas pula masing-masing mencatatkan 

persamaan iaitu seramai 6 orang informan kajian yang membawa peratusan sebanyak 20.0 

peratus. Penglibatan Informan kajian yang terlibat adalah terdiri daripada dua kumpulan 

pelajar iaitu dari Ijazah Sarjana Muda seramai 18 orang bersamaan 60 peratus dan bakinya 

seramai 12 orang lagi bersamaan 40 peratus adalah sedang melanjutkan pelajaran di tahap 

Ijazah Sarjana (Master). Kesemua mereka yang terlibat dalam penyelidikan ini adalah terdiri 

daripada yang berstatus bujang. 

 

Jadual 2: Profil Demografi Informan Kajian 

Variabel Kekerapan Peratusan (%) 

Jantina 

Lelaki 

Perempuan 

 

12 

18 

 

40.0 

60.0 

Umur (Tahun) 

19-20 

21-22 

23-24 

>25 

 

8 

10 

6 

6 

 

27.0 

33.0 

20.0 

20.0 

Tahap Pendidikan 

Ijazah Sarjana Muda 

Ijazah Sarjana (Master) 

 

18 

12 

 

60.0 

40.0 

Status 

Bujang 

 

30 

 

100.0 

 

Hasil Penyelidikan 

Hasil daripada temu bual yang dijalankan bersama tiga puluh responden yang dipilih dari tiga 

buah universiti awam di Malaysia berhubung pengaruh penguasaan dan kemahiran 

menggunakan bahasa ibunda sebagai medium komunikasi dalam kalangan mahasiswa 

khususnya pelajar antarabangsa memperlihatkan maklum balas positif yang diterima 

berhubung perkara tersebut. Secara keseluruhan majoriti pelajar antarabangsa yang ditemu 

bual menyatakan banyak kelebihan yang diperoleh apabila mereka berkomunikasi 

menggunakan bahasa tempatan yang sekaligus dapat meningkatkan keyakinan diri mereka 

dengan lebih berani untuk ke hadapan menonjolkan diri dalam menjalani kehidupan di 

universiti. Walaupun kebanyakan daripada responden yang terlibat tidak membuat persediaan 

awal terutamanya mengambil kelas bahasa terlebih dahulu sebelum tiba di negara tuan 

rumah, mereka berjaya mengambil peluang mempelajari bahasa tempatan bersama rakan dan 

mempraktikkan dalam kehidupan seharian bagi meningkatkan tahap penguasaan kemahiran 

berbahasa dalam tempoh masa yang singkat. 

Dapatan penyelidikan yang diperoleh menunjukkan daripada 30 orang responden yang 

ditemu bual, seramai 21 orang responden seperti yang disenaraikan dalam Jadual 1 di bawah 

telah bersetuju menyatakan bahawa penguasaan dan kemahiran menggunakan bahasa 

kebangsaan telah memberi manfaat dan memudahkan urusan mereka sepanjang berada di 

negara tuan rumah. Ini dapat dilihat seperti di bawah:- 

 

Jadual 1: Pengaruh Penguasaan dan Kemahiran Bahasa Ibunda dalam Kalangan 

Pelajar Antarabangsa 

Universiti 1 Universiti 2 Universiti 3 

Pelajar Antarabangsa 2 

Pelajar Antarabangsa 4 

Pelajar Antarabangsa 5 

Pelajar Antarabangsa 6 

Pelajar Antarabangsa 8 

Pelajar Antarabangsa 9 

Pelajar Antarabangsa 10 

 

Pelajar Antarabangsa 11 

Pelajar Antarabangsa 13 

Pelajar Antarabangsa 15 

Pelajar Antarabangsa 17 

Pelajar Antarabangsa 18 

Pelajar Antarabangsa 20 

Pelajar Antarabangsa 21 

Pelajar Antarabangsa 22 

Pelajar Antarabangsa 23 

Pelajar Antarabangsa 25 

Pelajar Antarabangsa 26 

Pelajar Antarabangsa 27 

Pelajar Antarabangsa 28 

Pelajar Antarabangsa 30 

 

Berikut merupakan dialog asal dari temu bual yang dijalankan bersama 30 responden 

berhubung kemahiran penguasaan bahasa ibunda sebagai medium komunikasi dalam 

kalangan pelajar antarabangsa di universiti awam Malaysia. Menurut Pelajar Antarabangsa 

10 yang berasal dari China menyatakan sememangnya terdapat keperluan dalam mempelajari 

dan memahami bahasa negara tuan rumah bagi dirinya, kerana perkara tersebut merupakan 

faktor utama bagi memudahkan dirinya untuk menyesuaikan diri beradaptasi dengan 

persekitaran baru di negara tuan rumah dan ianya adalah salah satu faktor yang amat penting 

untuk dikuasai. Menurut Van Mol, (2019) penggunaan bahasa yang difahami oleh 

masyarakat sekeliling merupakan cara paling mudah untuk mendekati masyarakat setempat.  

 

“Saya tidak menafikan jika anda datang ke satu tempat yang baru, pastinya anda 

berhadapan dengan tekanan disebabkan perbezaan bahasa yang difahami, kesukaran 

itu akan menyukarkan segala urusan anda. Bagi saya penting untuk cuba belajar dan 

faham bahasa orang lain, walaupun sukar tetapi ianya berbaloi jika anda Berjaya. 

Belajar sesuatu yang baru pastinya mempunyai proses yang perlu dilalui, jangan 

putus asa. Dengan mempunyai kelebihan berbahasa tempatan kita bukan saja 

memudahkan urusan kita tetapi juga yang paling penting adalah kita akan lebih 

mudah diterima masuk bergaul dengan masyarakat tempatan.” (Pelajar Antarabangsa 

10) 

 

Pandangan yang sama turut diberikan oleh Pelajar Antarabangsa 23 yang berasal dari  

Cambodia yang mana mengatakan untuk memudahkan proses asimilasi diri di tempat yang 

baru individu tersebut perlulah sekurang-kurangnya mengetahui asas bahasa negara tuan 

rumah, supaya tidak berlaku sebarang kesulitan yang mendatangkan masalah kepada diri 

mereka. Melalui penguasaan bahasa yang betul maka pemikiran dan tindakan untuk 

menyampaikan idea atau sesuatu maksud dapat di fahami dengan mudah melalui komunikasi 

dan interaksi bersama masyarakat sekeliling yang mampu mengeratkan hubungan antara satu 

sama lain (Krishna, 2016). 

“Kamu perlu tahu sekurang-kurangnya memahami asas bahasa orang tempatan. 

Pada mula-mula saya sampai di sini, saya menghadapi sedikit masalah apabila 

hendak membeli makanan. Saya tidak boleh berharap yang penjual makanan itu tahu 

berbahasa Inggeris kerana mereka adalah orang tempatan. Timbul rasa kecewa 

apabila kamu terpaksa mencari orang yang faham apa yang kamu katakan. Dan agak 

melucukan kerana kadang-kadang kamu terpaksa menunggu mana-mana individu 

yang boleh membantu kamu untuk bercakap bagi pihak kamu. Oleh itu pada 

pandangan saya apa sekalipun yang lebih baik jika kamu boleh menguasai bahasa 

tempatan sekurang-kurangnya asas bahasa tersebut.” (Pelajar Antarabangsa 23) 

 

Berdasarkan pernyataan yang diberikan oleh Pelajar Antarabangsa 2 di bawah, baginya 

menguasai Bahasa ibunda negara tuan rumah adalah suatu perkara yang mudah buat dirinya 

disebabkan minat untuk mempelajarinya. Ini kerana beliau telah mengambil langkah awal 

dengan mempelajari bahasa tempatan dari hari pertama berada di Universiti. Melalui tindakan 

berani yang dilakukan telah memberikan keuntungan bagi dirinya dalam mendapatkan 

bantuan dan pertolongan dari rakan tempatan untuk mempelajari bahasa tempatan secara 

serius. Dalam konteks tersebut, kebijaksanaan Pelajar Antarabangsa 2 dalam mengutilasikan 

kemahiran berbahasa secara tidak langsung telah membangunkan tahap keyakinan diri tinggi 

dalam menyesuaikan diri dengan senario masyarakat tempatan dalam jangka masa lebih cepat 

(Li & Zizzi, 2018; Othman, 2019a). 

 

“Saya percaya akan kata-kata malu bertanya sesat jalan. Jika anda hanya diam takut 

untuk memulakan sesuatu perkara seperti bertanya hanya disebabkan anda tidak tahu 

bahasa tempatan ianya adalah salah. Mesti ada keberanian untuk memulakan. Sebab 

itu dari hari pertama saya tiba di Universiti ini saya telah mula mempraktikkan 

bahasa tempatan dengan menggunakan satu dua perkataan mudah yang saya hafal. 

Saya mendapat rakan sebilik yang baik yang mengajar saya bahasa Melayu dengan 

betul. Jangan takut jika anda gunakan perkataan salah, Masyarakat sekeliling banyak 

membantu, jika salah mereka betulkan. Harus sentiasa cuba untuk bercakap dengan 

rakan-rakan tempatan. Rakan-rakan saya di sini seronok setiap kali melihat saya 

cuba bercakap dalam bahasa mereka.” (Pelajar Antarabangsa 2) 

 

Pelajar Antarabangsa 15 juga menyatakan kepentingan mengenali rakan tempatan yang boleh 

memberi bantuan dari segi memberi tunjuk ajar mempelajari bahasa ibunda sewaktu di 

negara tuan rumah. Untuk menyesuaikan diri dengan tempat yang baru ianya memerlukan 

proses penyesuaian diri berfasa yang melibatkan dua pihak iaitu diri sendiri dan persekitaran 

sekeliling yang disokong oleh masyarakat setempat (Gresham, 2013; Abdul Latiff, Nur 

Zalila, Ali, Emma Mirza Wati & Hasrul, 2014). Dengan sokongan yang diperlihatkan oleh 

rakan tempatan dalam membantu pelajar antarabangsa menguasai bahasa ibunda maka adalah 

wajar mengatakan bahawa peranan pihak tersebut adalah signifikan dan dianggap medium 

bernilai kepada golongan tersebut (Sabariah & Siti Khadijah, 2017). 

 

“Pada pandangan saya adalah penting untuk kita mendapatkan seorang rakan baik 

yang mampu menjadi tempat rujukan untuk bertanya dan mempelajari sesuatu 

perkara yang kita sendiri tidak tahu seperti bahasa. Belajar dengan menggunakan 

buku atau internet sememangnya mengambil masa lama untuk difahami jika 

dibandingkan dengan belajar secara terus dengan seseorang. Bila belajar dengan 

seseorang ianya menjadi mudah apa yang saya tidak faham akan ditunjukkan contoh 

yang paling mudah seperti perkara asas sewaktu hendak membeli barang dan 

sebagainya. Saya mudah faham dan senang untuk mengingatinya.” (Pelajar 

Antarabangsa 15) 

 

Selain daripada itu, terdapat juga sekumpulan pelajar antarabangsa yang telah membuat 

persediaan awal sebelum tiba di negara tuan rumah dengan mengambil kursus bahasa di 

negara asal sebagai langkah awal untuk memudahkan mereka beradaptasi dengan 

persekitaran budaya baru di negara tuan rumah. Pelajar Antarabangsa 6 berasal dari Korea 

manakala Pelajar Antarabangsa 17 berasal dari Jepun. Kedua-dua mereka telah melihat 

kepentingan untuk mempelajari sesuatu bahasa itu disebabkan wujud perbezaan budaya yang 

akan memberi kesukaran kepada diri mereka apabila tiba di Malaysia. Perkara tersebut 

sememangnya terbukti menerusi dapatan kajian dari Selmer dan Lauring, (2015), menyatakan 

pelajar antarabangsa yang membuat persediaan awal mempelajari bahasa ibunda negara tuan 

rumah adalah untuk meningkatkan pemahaman mereka berhubung perbezaan latar belakang 

budaya dan adat resam masyarakat setempat agar memberi kefahaman kepada mereka apabila 

berada di dalam budaya tersebut. Perkara ini dapat dinyatakan dalam dialog di bawah:- 

 

“Keluarga saya merupakan keluarga guru di Korea. Ibu dan bapa saya adalah cikgu 

di sana. Mereka telah beberapa kali datang bercuti ke negara ini dan sedikit 

sebanyak mereka tahu akan keadaan budaya masyarakat di negara ini yang berbeza. 

Disebabkan itu sebelum saya tiba di sini, mereka telah menyuruh saya mengambil 

kursus bahasa Melayu untuk memberi pendedahan awal kepada saya supaya tidak 

berasa terkejut dengan kepelbagaian budaya dan cara hidup di Malaysia. Saya 

bersetuju bagi saya inilah masa yang paling baik untuk belajar bahasa Melayu 

dengan mudah dan cepat sebelum tiba di Malaysia.” (Pelajar Antarabangsa 6)         

 

“Saya suka belajar tentang budaya sebabnya setiap budaya mempunyai perbezaan. 

Dan untuk mengenali secara dekat mengenai sesuatu budaya, kita perlu faham apa 

yang dipertuturkan. Cuba kamu bayangkan kamu sedang berada dalam sekumpulan 

masyarakat tetapi kamu langsung tidak memahami apa yang mereka cakapkan. Itu 

seumpama anda tidak berada di tempat yang betul pada masa yang betul. Sebab itu 

saya mengambil kelas Bahasa Melayu selama setahun. Saya terdorong untuk 

melakukannya kerana saya melihat pentingnya bahasa dalam membantu saya 

sewaktu saya di sana nanti. Lagipun saya mahu menikmati keseronokan sepanjang 

tinggal di sana. Dan keputusan yang saya buat itu tepat! Bahasa Malaysia itu sendiri 

boleh digunakan pakai di negara lain seperti Singapura, Indonesia dan Brunei. Tidak 

akan rugi jika saya mempelajari dan menguasainya.” (Pelajar Antarabangsa 17)         

 

Seterusnya dari maklum balas yang diberikan oleh Pelajar Antarabangsa 30 memperlihatkan 

pandangan tersendiri yang mana pada pendapatnya perlu ada keyakinan dalam diri jika mahu 

Berjaya dalam apa jua keadaan dan menganggap halangan bahasa adalah halangan paling 

terakhir yang patut difikirkan oleh individu. Perkara ini sememangnya mempunyai 

persamaan dengan Othman (2019a) yang menyatakan diantara sebab berlakunya kesukaran 

untuk berkomunikasi dalam menggunakan satu bahasa yang difahami adalah disebabkan 

kurang keyakinan diri dalam diri pelajar antarabangsa tersebut. Pemikiran yang sentiasa 

positif terhadap apa jua halangan yang datang mampu meningkatkan nilai-nilai positif dalam 

diri individu yang dapat membantu meningkatkan lagi keyakinan diri mereka. 

 

“Jangan malu saya hanya boleh bercakap sedikit-sedikit sahaja bahasa Melayu tetapi 

saya faham apabila rakan-rakan saya bercakap. Cumanya Saya akan menghadapi 

masalah untuk memahami jika ada sesetengah orang bercakap bahasa Melayu tetapi 

ada dialek yang digunakan. Semua rakan-rakan rapat saya di sini faham dengan saya 

mereka menggunakan bahasa Melayu baku untuk berkomunikasi dengan saya. Kami 

di sini sentiasa terbuka, jadinya tidak ada masalah buat Saya. Saya tidak boleh 

mengharapkan semua orang mesti menggunakan bahasa baku dengan saya. Prinsip 

saya adalah selagi kita ada semangat mahu belajar, halangan bahasa adalah 

halangan paling terakhir yang patut difikirkan oleh orang asing seperti saya sentiasa 

positif. Yang penting saya boleh diterima untuk bergaul dalam kalangan rakan-rakan 

tempatan tanpa masalah.” (Pelajar Antarabangsa 30) 

 

Daripada tiga puluh pelajar antarabangsa yang ditemu bual, tidak dinafikan juga bahawa 

terdapat golongan pelajar antarabangsa yang tidak ingin mempelajari bahasa Melayu 

sedangkan secara mata kasar pastinya mereka mengalami kesukaran dalam berasimilasi 

dengan keadaan persekitaran di negara tuan rumah. Seperti Pelajar Antarabangsa 1, 16 dan 

29, mereka mempunyai pilihan menggunakan bahasa Inggeris sebagai bahasa ke-dua di 

Malaysia untuk berkomunikasi. Namun begitu terdapat limitasi yang nyata bahawa tidak 

semua masyarakat tempatan di Malaysia menguasai Bahasa Inggeris dengan baik dan ini 

sememangnya menjadi kekangan kepada pelajar antarabangsa tersebut untuk berkomunikasi 

dengan masyarakat tempatan. Berdasarkan temu bual yang dijalankan responden di bawah 

antara yang telah memberikan pandangan yang hampir serupa: 

 

“Pada saya, bahasa bukanlah satu isu besar. Terus terang boleh saya katakan tidak 

ada keperluan yang penting untuk saya mempelajari bahasa Melayu kerana sistem 

pendidikan negara ini menerapkan pembelajaran bahasa Inggeris sebagai bahasa ke 

dua selepas bahasa kebangsaan mereka. Dan anda tahu bahawa bahasa Inggeris 

adalah bahasa universal. Jadi jika kita semua boleh bercakap dalam bahasa Inggeris 

tiada masalah bagi kami pelajar antarabangsa untuk berkomunikasi dengan orang 

lain. Tetapi tidak dinafikan budaya yang ada di negara ini adalah asing bagi diri 

saya yang datang dari Bangladesh.” (Pelajar Antarabangsa 1) 

   

“Salah ke saya jika tidak pandai bahasa Melayu. Apa yang saya lihat di sini pelajar 

tempatan yang berbangsa Melayu, tidak tahu juga berbahasa Cina sedangkan mereka 

lahir di negara ini. Saya melihat bahasa bukan penghalang untuk saya yang berasal 

dari Sri Lanka untuk berasa selesa di sini. Saya boleh berbahasa Inggeris. Untuk 

saya kemahiran berbahasa adalah pemudah cara bagi memudahkan kehidupan kita 

di sesuatu tempat. Walaupun saya menghadapi sedikit kesukaran untuk 

berkomunikasi dengan rakan yang terdiri dalam kalangan masyarakat tempatan saya 

masih bertahan.” (Pelajar Antarabangsa 16) 

 

“Oh bahasa bukan masalah saya di sini. Semua orang lebih cenderung untuk 

bercakap dalam bahasa Inggeris. Sama seperti silibus kursus yang diwajibkan dalam 

bahasa Inggeris. Sistem universiti di sini lebih cenderung dalam bahasa Inggeris. 

Buku teks dan rujukan hampir kesemuanya dalam bahasa Inggeris. Saya tahu ada di 

antara pelajar tempatan di sini lemah berbahasa Inggeris dan mereka menghadapi 

kesukaran untuk berkomunikasi dengan kami. Jadi isu saya sebagai pelajar 

antarabangsa yang tidak dapat menguasai bahasa tempatan dengan baik bukanlah 

satu isu yang memberi tekanan dalam aktiviti seharian saya.” (Pelajar Antarabangsa 

29) 

 

Ketiga-tiga responden di atas melihat situasi mereka pada waktu itu tidak memberi tekanan 

atau wujud keperluan mendesak untuk mereka mempelajari Bahasa Melayu dengan kadar 

segera kerana mereka masih boleh menjalani kehidupan harian dengan berkomunikasi 

menggunakan Bahasa Inggeris sebagai bahasa universal yang difahami oleh rakan-rakan di 

universiti. Walaupun mereka tidak mampu menguasai bahasa ibunda, mereka tidak 

mempunyai masalah untuk menyesuaikan diri dan beradaptasi dengan persekitaran di 

Malaysia. Dari kenyataan yang diberikan tersebut, tidak dinafikan perbezaan bahasa dan 

budaya yang ada di Malaysia telah memberi cabaran kepada golongan pelajar antarabangsa 

tersebut namun dengan pilihan menggunakan bahasa Inggeris telah mengeliminasikan 

masalah kekangan komunikasi terhadap diri mereka sepanjang berada di negara ini. Dengan 

kemahiran dan penggunaan Bahasa Inggeris yang ada pada pelajar antarabangsa ianya 

memudahkan mereka untuk berkomunikasi dengan lebih berkesan. Kemahiran menggunakan 

bahasa ibunda negara tuan rumah memerlukan masa yang panjang untuk dipelajari dan tidak 

semua orang mempunyai kemampuan untuk menguasai bahasa yang baru dengan mudah 

(Podymov, Sorokina, Litvinenko, Kurnykina, Fabrikov, Maleko & Novitskaya, 2019). 

 
Kesimpulan 

Perbincangan dalam kertas kerja ini menekankan kepentingan penguasaan bahasa negara tuan 

rumah di Institusi Pengajian Tinggi Malaysia. Hasil penyelidikan secara keseluruhannya 

memperlihatkan majoriti pelajar antarabangsa yang terlibat dalam penyelidikan ini 

bersependapat bahawa dengan mempunyai kebolehan berkomunikasi menggunakan bahasa 

ibunda di negara tuan rumah ianya merupakan satu kemahiran yang dapat memudahkan 

proses beradaptasi dengan masyarakat di Malaysia. Namun terdapat juga pandangan daripada 

sekumpulan kecil pelajar antarabangsa yang merasakan tiada keperluan untuk mempelajari 

dan menguasai kemahiran berbahasa ibunda dalam menentukan kejayaan beradaptasi di 

negara tuan rumah disebabkan Bahasa Inggeris boleh digunakan sebagai medium interaksi 

kedua di Malaysia.  

 

Dapatan kajian ini mampu menyumbangkan kepada literatur pengurusan pelajar antarabangsa 

dengan membincangkan bagaimana pelajar antarabangsa yang mempunyai kecenderungan 

dalam penguasaan dan kemahiran berbahasa pastinya dapat memberikan kelebihan kepada 

diri mereka sepanjang berada di negara tuan rumah. Tuntasnya, dapatan di atas menunjukkan 

bahawa para pelajar antarabangsa di Institusi Pengajian Tinggi Malaysia telah mempunyai 

kesedaran terhadap kepentingan penguasaan dan pemahaman fungsi Bahasa Melayu sebagai 

bahasa komunikasi utama dan bahasa perpaduan dalam masyarakat di negara ini. Dengan 

penguasaan bahasa ibunda negara tuan rumah juga berupaya meningkatkan tahap keyakinan 

diri pelajar antarabangsa untuk bergaul dengan kenalan baru yang terdiri daripada rakyat 

tempatan. Justeru itu penguasaan bahasa ibunda adalah dimensi penting terhadap kejayaan 

pelajar antarabangsa dalam penyesuaian dan beradaptasi dengan perbezaan budaya negara 

tuan rumah. Namun begitu tidaklah dinafikan bahawa dengan mempunyai kelebihan untuk 

berkomunikasi berbahasa tempatan, ianya akan menjadikan proses asimilasi dalam 

persekitaran asing menjadi mudah dan proses silang budaya dapat dilakukan dalam tempoh 

masa yang singkat. 

